
Vivaressiso a Aquilee? No inte citât sul stradon par Grau. Inte vecje Aquilee, chê romane e impe-
riâl? Tal mieç di int di dutis lis fatis e di dutis lis lenghis. Fevelant chel latin  miscliçât di celtic, 

che al è la lenghe de citât. Une citât che no i samee gran a la Aquilee moderne e che si pues 
paragonâ a une Barcelone o a une Gjenue dal dì di vuê. 

chest toc dal puart in dì di vuê

il PUART TAL 50 d.D.C.

il flum al è
larc 48 m. e al è 

formât di trê flums:
Nadison, Tor e un

piçul riul, la Natisse 
di cumò, l’unic 

restât.

lis barcjis grandis a restin a Grau,
puart maritim di Aquilee, e a 
scjariin su barcjis plui piçulis 

che a rivin tiradis ancje a man
menaus a menin troncs dilunc il flum

anel par amarâ
barcjis a font plac

barcje mercantîl a vele
cuadre, tipiche romane

i magazens a son dividûts
dai pilastris in dôs navadis

e colegâts, par mieç di
lozis, sul front de bancjine

scjalins larcs tal
mieç dal lastricât 
a montin viers il
centri de citât

lis rampis a son in 
clin par permeti di 

traspuartâ lis mercanziis
ai magazens

artesans daûr 
a catafalcâ 

torate e muraiis 
di fortificazion

passaç che al mene 
in centri

i magazens
a son trê, a forme
di retangul lunc e

stret e cun jentradis
largjis e 

monumentâls

la bancjine 
e je lungje 
300/350 m. 

e e à doi 
nivei

une ricostruzion ideâl 
de rive di drete dal flum

VITE te AQUILEE ROMANEVITE te AQUILEE ROMANE
CressitediuneMetropoli
Aquilee e à une storie une vore lungje e complesse.
Dai studis archeologjics sul svilup des muraiis si pues capî la sô 
evoluzion di gruesse vile a metropoli.

Vile Celtiche

Castrum

Republiche Romane

Imperi Roman

Ete di Teodosi�Ete Patriarcjâl

�

�

�

Aquilee e esisteve ben prin che a
rivassin i Romans.
Salacor e jere une gruesse vile
celtiche che za e viveve traficant
sul flum.
Cualchidun al pense che il flum si
clamàs AKILIS, ven a stâi aghe
scure e che di culì al saltedi fûr il
non de citât.
Par cheste fase, la rapresentazion
e je ideâl.

Tal 181 p.d.C., Rome e mande 3.000
fameis par difindi i confins orientâi.
Al ven tirât sù un castrum su di un
decumanus e di un cardo che si
incrosin e che a formin isolâts. 
Ator si svilupe il prin implant de citât
protezût di muraiis di modon che a
rivin a une largjece di 2,40 metris,
dopleade li dai cjantons e des puartis. 
Pûr di fâju restâ i colons intune reg-
jon inmò salvadie e pericolose, il teri-
tori fûr de citât - che al cjape tor 400
km2 - al ven spartît in tocs di tiere
plui grancj di chei che a vignivin
assegnâts di regule.

Tal 169 p.d.C., a rivin altris 1.500
fameis di colons. Aquilee si slar-
gje e si slungje viers nord.
Si sprolungjin lis muraiis: viers 
il puart a son simpri di modon
ma di chê altre bande a àn il
basament di piere di Istrie.
Chestis muraiis a vignaran 
sdrumadis intal I sec. d.d.C. 
Fûr de citât si slargje la bonifi-
che e si va indenant cu la siste-
mazion fondiarie dal teritori.

Te seconde metât dal II sec.
d.d.C. Aquilee e je une
metropoli impuartante. Lis
muraiis a vegnin slargjadis
inmò ma di presse, doprant
elements architetonics de
citât “viere”. L’abitât al à il
so biel forum, un anfiteatri,
un circul, dôs termis, 
templis, un intîr cuartîr 
di magazens e marcjâts,
svareâts edificis publics. 
A cressin di numar i palaçs,
lis ostariis, lis buteghis e la
int che, cualchidun al stime
tor 150.000 abitants. 

Te ete di Teodosi e ven tirade sù une gnove muraie
devant dal puart e si infuartìs chê a a sud cuntune
seconde cente par di fûr. 
Si pense che dopo che Atile al à disfate la citât e
lis sôs muris, a ‘ndi sedin stadis tiradis sù di gnovis
a spicis par ridusi la superficie de citât che cumò e
veve mancul abitants.
Lis ultimis muraiis tiradis sù a son stadis chês di
ete patriarcjâl: il flum nol jere plui che un riul e il
centri de citât al jere passât dal forum roman al
complès basilicâl. Lis muris a segnin cheste gnove
centralitât.

La impuartance di Aquilee e dal so
puart e divignive ancje de posizion
strategjiche pal cumierç european
de citât.
Une buine rêt di stradis i permete-
ve di traficâ sedi cu la Italie sedi cu
la Europe danubiane e balcaniche.
I tafics no jerin nome economics
ma ancje culturâi.
Di Aquilee a fevelin cetancj autôrs
classics, il mît di Aquilee al è inmò
presint tes contis des Alps, sant
Marc le sielzè sicu pont impuar-
tant, colegament jenfri Orient e
Ocident, pe sô evangjelizazion...

Tal disen, i trafics di Aquilee. 
Ce che al rivave, al lave a finîle sui
marcjâts de Italie e da la Europe
centrâl.

de Istrie: VUELI, ULIVIS, VIN, PIERE DI
ISTRIE, GARUM e FORMENT
dal Noric: FIER, LEN, SCLÂFS, BESTIIS

dal Orient: MARMUL
PREZIÔS, DROGHIS, OGJETS
DI AVOLI, SEDIS, STOFIS...

TRAFIC E TRAFICS
Intai prins secui dal Imperi Roman, Aquilee e je une des siet citâts

plui impuartantis e, salacor, e à passe 100.000 abitants. Il vivi nol à
di sei cuiet. Pensait nome al davoi che al à di jessi: la int dal puest
che si môf e che e busine insiemit cun chê che e ven di fûr; i tancj
marcjadants di dutis lis razis e di ducj i paîs cognossûts che a rivin
par mâr su lis nâfs o par tiere de planure Padane e di di là des Alps
(e che po capitâ che culì a muerin e che a vegnin sapulîts); chei che

a son a stâ in campagne e che a vegnin
in citât a vendi i lôr prodots, maga-
ri un trop di pioris che us cjamine
tra lis gjambis... 

Zontait il scjas dai cjars di len che
a puartin breis, modons, claps,
caratei, anforis... sul pedrât des stra-
dis e chel dai nemâi che ju menin

(ancje chei cun dôs çatis: i sclâfs). Messedait chest rumôr al vosarili
di chei che a vendin o che si cjapin da dî o che a publicizin un cual-
chi spetacul dal circ. 

A dut chest (e altri: impensaitsi di bessôi!) zontait l’odôr des dro-
ghis e chel dal sudôr de int e des bestiis e chel di ce che i nemâi si
lassin daûr (ocjo a no tabiâ...) e chel dai umans che no àn di lavâsi
cetant... Lavorant di comedon, fasêtsi strade fin al forum, chel che in
dì di vuê al sarès il centri storic, indulà che  al è il cûr de citât e de
vite politiche e la int si cjate par lâ a comprâ intes buteghis miôr, a
discuti bevint alc, a berghelâ di comiziants e di comediants...

Nol è sempliç vivi a Aquilee imperiâl ma chest al è il presit che dutis
lis grandis citâts a scugnin paiâ pal fat di jessi grandis!

LA FORTUNE DI  VÊ IL MÂR DONGJE
La fortune di Aquilee e je chê di vê il mâr dongje. No di jessi sul

mâr: Grau al è il sô vêr puart di mâr. Ma di jessi a pocje distance e
colegade al mâr midiant di un grant flum, il Nadison cu la Tor, che
al permet aes nâfs di rivâ fin in citât e a cheste di no patî i discomuts
di jessi sul mâr: sigurece cuintri lis burascjis, plui facile la difese, la
campagne e i siei prodots sot man... Propit come Rome.

Ma lis ativitâts e restin chês di une grande citât di mâr. Sul puart e
sul cumierç, Aquilee e fâs la sô fortune, ancje in ete preromane. La
sô decjadince e scomençarà co si sierarà chê grande vie di comuni-
cazion - pardabon une autostrade  - che al è il so flum.

Sore dal cumierç, lis ativitâts a son chês “industriâls”: Aquilee e à
la plui grande fabriche di gusielis dal Imperi, e prodûs une vore di
cops, lis feminis a filin e a tiessin cence polse e lis ativitâts artesanâls
in gjenâr a son une vore vivarosis sedi par vie dal puart e des sôs
necessitâts, sedi par vie dal grant trafic di int.

Vê tante int al da complicazions ancje di caratar 
igjienic: intune lapide un Zeus inrabiât al trai 
un folc (folchetitrai!) a un che al fâs i siei 
bisugns adiriture intun lûc sacri!

Un dai vantaçs di Aquilee al è chel di vê la campagne dongje. Al vul
dî podê rifurnîsi cun facilitât sedi di besteam che di prodots de tiere.
Ma ce si coltial? Il forment, i liùms, lis verduris, i ulîfs, i pomârs. Ma
la culture plui svilupade e je, ancje in chê volte, chê de vît. Erodian
nus conte che la campagne dulintor di Aquilee e je dute tignude a
vignâl e che i pampui a vegnin instreçâts ai pomârs in forme di zoiis,
di mût che il lûc al samee simpri parât a fieste.

VISTISI CUNTUNE TUNIE
Par vistîsi no si à masse ce sielzi. 
Il vistît plui doprât e je la tunie, une sorte

di cjamesot di lane o di lin (daûr de stagjon)
fate di doi tocs di stofe cusîts par lunc e cu lis
maniis curtis (nome tal tierç secul si scomen-
çaran a doprâ lis maniis lungjis). Chê dai omps e rive fintremai ai
zenoi, chê des feminis ai talons. Si met pal cjâf, strenzintle in vite
cuntune cinturie. Chê dai senatôrs e dai cavalîrs e je ornade di dôs
strichis largjis (lati clavi) o stretis (angusti clavi) a seont.

Intes cerimoniis publichis si dopre la toghe, un têl di lane blancje
e di tai semicircolâr, che al cole a drap e in pletis parsore de tunie.
Cetant grande (e je trê voltis la altece di une persone!) e je une vore
complicade di meti e scomude di puartâ.

Plui comude e je la paenula, un tabâr di lane cusît sul denant, cun
tant di cape e che si met pal cjâf. E po rivâ fin al zenoli o aes pupulis.

Lis feminis a doprin la stole, un vistît ampli che a metin parsore de
tunie e che, a pletis, al rive ai pîts, fermât in vite di une cinturie.
Parsore, a draps, si met la palla, un grant tabâr di lane che al cuvierç
il cjâf e al lasse viodi nome lis mans. 

Tai pîts si metin i stivalets: calcei, o i sandui  di corean: soleae, biel
che par cjase si doprin papucis di feltri: i socci.

MANGJÂ DISTIRÂTS
Vie pal dì si mangje trê voltis: di buinore une svelte gulizion (ien-

taculum) sù par jù come chê che si fâs inmò in dì di vuê; sul misdì
(prandium) cuant che si puarte in taule ce che al è vanzât de sere
prime; e di sere (cena). La cene e je il past plui impuartant.

Se o sês sclâfs o vês di contentâsi di ce che us passin.
Se o sês puars fasêtsi bastâ pan, vin e ortais. 

Se invezit o stais ben o podês vê un
menù di dut rispiet. Si cene intal tricli-
nium, une stanzie grande e ben mobilia-
de, cui mûrs decorâts e il paviment di
mosaic. O vês jets dulà distirâsi par man-
gjâ, metûts a fier di cjaval tor ator di une

taule cu la mangjative. Un tic scomut ma che si compense cul fat che
nissun no us fasarà osservazions su cemût che o mangjais. 

Il Galateu nol è stât inmò scrit: o podês doprâ lis mans e butâ par
tiere i vanzums. I cjans di cjase a proviodaran a fâju fûr. I sclâfs, di
tant in tant, a passaran a scovâju vie. La uniche regule di rispietâ e je
chê di mangjâ pôc a la volte par no sporcjâsi masse. Sul jet o sarês in
compagnie cun altris dôs personis distiradis suntun flanc e poiadis
sul braç di çampe. Cu la man çampe tignît il plat, cu la drete man-
gjait. Se us va alc intai dincj o cjatais stechedincj di vuès o di avori. 

La cena e à trê moments: l’antipast (gustatio) a base di ûs, ulivis e
foncs; la part centrâl (prima mensa) indulà che us vegnin ufiertis trê
puartadis a base di cjar, pes e verduris; par ultim (dulcis in fundo) il
dessert (secunda mensa) di pomis frescjs o secjis, dolçuts, confeturis.

Di bevi al è il vin che no si bêf arût ma misturât cu la mîl e tante
aghe.

cjapait un centri comerciâl, lassaitlu libar tal mieç,
zontait un templi e un municipi e o varês un Forum

(tal puest dai carei doprait cjaruts)

il forum in dì di vuê

il FORUM DI AQUILEE

stole

tunie

paenula

il forum in dì 
di vuê

basiliche civîl, sede dal
tribunâl, de assemblee

dai organisims di guvier
e de borse

cunete pe aghe
cun vascutis par
podê netâ miôr 

la place

compradôr cul
fachin che i

puarte ce che
al à comprât

buteghis

lozis

colone
scanalade
cun capitei
composits

templâr a
trê fassis

